Cyfathrebu 

Gweddïwn,

Tydi, O Dad, sy’n rhoi yr haul a’r tes,

Tydi sy’n rhoi i’r haf ei wrid a’i wres.

Gan hynny rhown ein diolch nawr i Ti

Am y tymhorau glân a roist i ni.






Amen.

Thema – cyfathrebu

· ar lafar –

· siarad – gwahanol ieithoedd

· ffôn

· ar bapur –

· lluniau

· ysgrifen e.e. llythyr, cerdyn bost

· arwyddion y byddar

· dyfais Louis Braille ar gyfer y deillion

· e-bost

Emyn – Cofia bob amser, cofia bob tro (Glas, Glas Blaned –Cyhoeddiadau’r Gair)
Sgwrs

Duw’n cyfathrebu

Enghreifftiau diri yn yr Hen Destament o Dduw’n cyfathrebu â’r bobl.

1.  siarad yn uniongyrchol -

· Adda ac Efa yng Ngardd Eden – rhoi cyfarwyddiadau iddynt – dim i fwyta ffrwyth oddi ar un goeden

· Samuel – Duw yn ei alw ac yn rhoi negeseuon iddo ar gyfer pobl Israel.

2. siarad mewn breuddwyd – 

· breuddwyd Jacob – gweld ysgol yn codi i’r nefoedd gydag angylion yn mynd i fyny ac i lawr arni – Duw’n addo y byddai gyda Jacob ac yn ei arwain.

3. siarad yn ystod digwyddiad annaturiol –

· y berth yn llosgi – Duw yn galw Moses – Duw yn dewis Moses i arwain yr Israeliaid allan o’r Aifft.

4. anfon negeseuwyr –

· yr ymwelwyr dieithr – ymweld ag Abraham a Sara ei wraig.

Stori

Yr ymwelwyr dieithr

Roedd Duw wedi dewis Abraham i fynd â’r bobol i wlad Canaan.

Un diwrnod roedd Abraham yn eistedd tu allan i’r babell.  Roedd hi’n dwym iawn ac roedd pawb yn gorffwys.  Roedd Sara’n gorwedd i mewn yn y babell ac roedd pobman yn dawel.

Yn sydyn, edrychodd Abraham i fyny.  Roedd tri dyn yn sefyll yno.  

‘Dyna od,’ meddyliodd Abraham.  

‘O ble mae’r dynion yma wedi dod?  

Cododd Abraham.  Aeth e at y dynion.  

‘Dewch i orffwys o dan y goeden yma,’ meddai Abraham.  

‘Bydd y gwas yn dod â dŵr i olchi eich traed chi nawr.  Wedyn bydda i’n dod â bwyd i chi’. 

Roedd y dynion yn falch bod Abraham yn gofalu amdanyn nhw.  Dyma nhw’n eistedd o dan y goeden.

Aeth Abraham i’r babell at Sara.  

‘Sara,’ sibrydodd, ‘mae ’na bobol ddieithr yma.  Dere â bara ffres iddyn nhw.  Rwy’n mynd i nôl cig a menyn a llaeth.’

Aeth Abraham i ffwrdd.  Cododd Sara i ôl y bara.  Pan oedd y bwyd yn barod, aeth Abraham ag e allan i’r dynion.  Roedd Sara’n gwylio popeth o’r babell.  Roedd hi’n gallu gweld y dynion yn bwyta, ac yn siarad ag Abraham.

Roedd Abraham yn gwybod bod y bobol yma yn arbennig iawn.  Roedd Duw wedi’u hanfon.  Roedden nhw wedi dod â newyddion pwysig iawn i Abraham a Sara.

‘Ble mae Sara?’ gofynnodd un o’r dynion. 

‘Mae hi yn y babell,’ meddai Abraham.  Ond roedd Sara yn gwrando – roedd hi’n gallu clywed y dynion yn siarad 

‘Mae Sara yn mynd i gael babi – bachgen bach,’ meddai un o’r dynion.

Babi bach!  Roedd Sara yn hen, yn rhy hen i gael babi!  Ond, roedd hi eisiau babi ac roedd hi ac Abraham yn hapus iawn.

Aeth y dynion i ffwrdd ar ôl rhoi neges Duw i Abraham.  Oedd, roedd Sara’n hen ond cadwodd Duw ei addewid.  Cafodd Sara fachgen bach.   Enw’r bachgen oedd Isaac.

Dyna enghraifft o Dduw yn siarad â phobl.  

Mae Duw yn siarad â ni heddiw, ond ydyn ni’n gwrando arno fe?

Gadewch i ni yn awr siarad â Duw.

Gweddïwn
O Dad, helpa ni i weddïo a helpa ni i siarad â Ti.

Helpa ni i ddod i dy adnabod di’n dda.  

Helpa ni hefyd i wrando arnat ti pan wyt Ti’n siarad â ni.  

Helpa ni i fod yn dda.

Diolch, Dad, am wrando arnon ni bob amser.

Gofynnwn hyn yn enw Iesu Grist sy wedi’n dysgu ni i weddïo .. 
Ein Tad.. 

(cyd-adrodd Gweddi’r Arglwydd)
Emyn – Teulu’r byd  (Dewch i Foli – Adran Addysg BBC, Llandaf)
Bendith, anrhydedd … (Glas, Glas Blaned –Cyhoeddiadau’r Gair)
Bethan Clement

